
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ


Հիմք ընդունելով «Հայաստանի Հանրապետության բյուջետային համակարգի մասին» Հայաստանի Հանրապետության օրենքի 23-րդ հոդվածի 3-րդ մասը`  Հայաստանի Հանրապետության կառավարությունը որոշում է.
[bookmark: _GoBack]1. «Հայաստանի Հանրապետության 2021 թվականի պետական բյուջեի մասին» օրենքի N 1 հավելվածի N 2 աղյուսակում վերաբաշխում, N 1 հավելվածի N 1 աղյուսակում և Հայաստանի Հանրապետության կառավարության 2020 թվականի դեկտեմբերի 30-ի «Հայաստանի Հանրապետության 2021 թվականի պետական բյուջեի կատարումն ապահովող միջոցառումների մասին» N 2215-Ն որոշման NN 3, 4, 5, 9, 9.1 և 10 հավելվածներում կատարել փոփոխություններ և լրացումներ համաձայն NN 1, 2, 3, 4, 5, 6 և 7 հավելվածների:
2. Սույն որոշումն ուժի մեջ է մտնում պաշտոնական հրապարակմանը հաջորդող օրվանից:
 
	    
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ
ՎԱՐՉԱՊԵՏ									ՆԻԿՈԼ ՓԱՇԻՆՅԱՆ

ՀԻՄՆԱՎՈՐՈՒՄ
««ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ 2021 ԹՎԱԿԱՆԻ ՊԵՏԱԿԱՆ ԲՅՈՒՋԵԻ ՄԱՍԻՆ» ՕՐԵՆՔՈՒՄ ՎԵՐԱԲԱՇԽՈՒՄ, ՓՈՓՈԽՈՒԹՅՈՒՆ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԵՎ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
Իրավական ակտի անհրաժեշտությունը (նպատակը)
Սույն Նախագծի ընդունումը պայմանավորված է պատվաստանյութերի և դեղի մատակարարման անընդհատության ապահովմամբ: 
Ընթացիկ իրավիճակը և խնդիրները
Համաձայն ՀՀ կառավարության 11.03.21թ. թիվ 334-Ն որոշման 2021 թվականի կարիքների համար անհրաժեշտ ՄԱԿ-ի մանկական հիմնադրամից ձեռքբերվող պատվաստանյութերի համար «Հիվանդությունների վերահսկման և կանխարգելման ազգային կենտրոն» ՊՈԱԿ-ին հատկացվել է 901,790.0 հազար դրամ: Սակայն հատկացված գումարը չի բավարարում ողջ ծավալով ձեռքբերումը իրականացնելու համար: Վերջինս պայմանավորված է արտարժույթի փոփոխմամբ, մասնավորապես գնումների պլանում ներառված պատվաստանյութերի միավոր գների և ՄԱԿ-ի կողմից ներկայացված միավոր գների միջև առկա է տարբերություն: Տարբերությունը առաջացել է այն հանգամանքով, որ գնումների պլանում միավոր գները հաշվարկվել են 2020 թվականի տարեվերջին` ավելի ցածր արտարժույթով, մինչդեռ ներկայումս փոխանցման ժամանակ առկա է այլ ավելի բարձր արտարժույթ: Տարբերությունը հիմնավորող հաշվարկը կցվում է: ՄԱԿ-ի մանկական հիմնադրամից ձեռքբերումը պատշաճ իրականացնելու համար անհրաժեշտ է վերջինիս գումարը փոխանցել մինչև 31.03.2021թ. (գնային առաջարկի վերջնաժամկետն է):
ՀՀ-ում 2020թ. մարտի 26-ից մեկնարկել է «Վաղ փուլի/I-III/դրական «Her2/Neu» կրծքագեղձի քաղցկեղի տրաստուզումաբ դեղով բուժման» ծրագիրը: Ծրագրում ընդգրկված են եղել Հայաստանի Հանրապետության ուռուցքաբանական ծառայության լիցենզավորում ունեցող բժշկական կենտրոնների 107 պացիենտ: 2020 թվականի այդ նպատակով հայտարարվել է տրաստուզումաբ դեղը` 3 տարվա համար: Արդյունքում, անմիջապես արտադրողի`  ԷՖ.Հոֆֆմանն-Լա Ռոշ ԷլԹիԴի հետ կնքվել է պայմանագիր 3808 հատ դեղի և 3 տարվա համար: Սակայն 2021 թվականին 1-ին կիսամյակում արդեն իսկ 3 տարվա համար գնված քանակը սպառվում է և առաջանում է դեղապահովման խնդիր:
Ներկայումս այդ ծրագրի շրջանակներում բուժում է ստանում 01.02.21թ. դրությամբ շուրջ 192 պացիենտ, որոնց բուժման գործընթացը ի հաշիվ այս ծրագրի ընթանում է միջազգային ուղեցույցներին համապատասխան: 
Պետք է նշել, որ մինչ այս Պետական ծրագրի իրագործումը բուժառուների մոտ 35-40%-ը հրաժարվում է Տրաստուզումաբ դեղի ձեռքբերումից՝ թանկարժեք լինելու պատճառով և ունենում էր հիվանդության ռեցիդիվ կամ մետաստազավորում 2-3 տարվա ընթացքում, ինչպես նաև հրաժարվում էին ուռուցքի իմունոհյուսվածաբանական քննությունից, նախապես գիտակցելով, որ չեն կարողանալու ձեռք բերել Տրաստուզումաբ դեղը: Հիվանդների քանակի ավելացմանը նպաստել է նաև ԶԼՄ-ներով ծրագրի մասին բնակչության ակտիվ իրազեկումը: Ամերիկյան NCCN ուղեցույցում Տրաստուզումաբի ադյուվանտ ռեժիմում կիրառման ստանդարտ է համարվում բուժման 1 տարի տևողությունը, որի կրճատումը կարող է հանգեցնել հիվանդների մոտ բուժման արդյունավետության ցուցանիշների զգալի կրճատման և մետաստազների հավանականության և մահացության ցուցանիշների բարձրացման: Ուստի, ծրագրի շարունակությունը կնպաստի Her-2/neu կրծքագեղձի քաղցկեղով հիվանդների բուժմանը: Նախագծով նախատեսվում 2021 թվականի կարիքների ծավալը ապահովել անհրաժեշտ է 2021 թվականի ընթացքում ձեռքբերել 916 հատ Տրաստուզումաբ դեղը: 
Վերոնշյալ ավելացումը Նախագծով նախատեսվում է իրականացնել ՀՀ 2021 թվականի պետական բյուջեի «Իմունականխարգելման ազգային ծրագիր» միջոցառման հատկացումների հաշվին` 229,000.0 հազար դրամի նվազեցում կատարելով: Նվազեցումը նախատեսվում է իրականացնել վեցավալենտ պատվաստանյութի քանակի նվազեցման հաշվին: Ընդ որում, վերոնշյալ գումարի չափով ֆինանսական միջոցների վերականգնման անհրաժեշտություն չկա: 
  Կարգավորման նպատակը և բնույթը
Կառավարության որոշմամբ առաջարկվող նախագծի նպատակը պետական բյուջեով նախատեսած միջոցների առավել արդյունավետ օգտագործումն է պատվաստանյութերի և Տրաստուզումաբ դեղի ձեռքբերման ապահովումը: 
Նախագծի մշակման գործընթացում ներգրավված ինստիտուտները և անձինք
Կառավարության որոշման սույն նախագծի կազմմանը մասնակցել են առողջապահության նախարարության աշխատակիցները: 
Իրավական ակտի կիրառման դեպքում ակնկալվող արդյունքը
Կառավարության որոշման կիրառման արդյունքում ակնկալվում է ապահովել պատվաստանյութերի պատշաճ ձեռքբերումը, ինչպես նաև Տրաստուզումաբ դեղի ձեռքբերումը: 
Նախագծի ընդունման արդյունքում պետական բյուջեում կամ տեղական ինքնակառավարման մարմինների բյուջեներում ծախսերի և եկումուտների էական ավելացումներ կամ նվազեցումներ չեն առաջանա: 
Նախագծի ընդունումն այլ իրավական ակտերում փոփոխությունների կամ լրացումների անհրաժեշտություն չի առաջացնում:
Նախագծի մշակման համար կիրառված իրավական ակտերն են` «Հայաստանի Հանրապետության 2021 թվականի պետական բյուջեի մասին» ՀՀ օրենքը, ՀՀ կառավարության 2020 թվականի դեկտեմբերի 30-ի № 2215-Ն որոշումը:

